
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2005 ԹՎԱԿԱՆԻ ՀՈՒԼԻՍԻ 21-Ի N 1113-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ
ՈՐՈՇՄԱՆ ՆԱԽԱԳԾԻ  
	

	ՀՀ ֆինանսների նախարարություն
	2024-06-20

	
	№ 01/23-2/13196-2024


	Ուսումնասիրելով Ձեր 2024 թվականի հունիսի 5-ի թիվ 01/22/4871-2024 գրությամբ ներկայացված` «Հայաստանի Հանրապետության կառավարության 2005 թվականի հուլիսի 21-ի N 1113-Ն որոշման մեջ փոփոխություններ կատարելու մասին» ՀՀ կառավարության որոշման նախագիծը, հայտնում ենք, որ մեր իրավասությունների շրջանակում առաջարկություններ և դիտողություններ չունենք: 
	Ընդունվել է:

	ՀՀ  էկոնոմիկայի նախարարություն
	2024-06-14

	
	01/11566-2024

	Ի պատասխան Ձեր՝ 2024 թվականի հունիսի 5-ի թիվ 01/22/4871-2024 գրության, քննության առնելով «Հայաստանի Հանրապետության կառավարության 2005 թվականի հուլիսի 21-ի N 1113-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագիծը, որով նախատեսվում է փոստային կապի գործունեության լիցենզավորման համար սահմանել նոր պահանջներ, հայտնում ենք, որ Էկոնոմիկայի նախարարությունը ներկայացված նախագծի վերաբերյալ սկզբունքային առարկություններ չունի։
Միաժամանակ առաջարկում ենք նախագիծը ներկայացնել նաև ոլորտի տնտեսավարողների քննարկմանը՝ հասկանալու համար որքանով է նոր պահանջների կատարման համար նախագծով սահմանված 9 ամիս ժամկետը բավարար վերջիններիս կողմից իրենց վարքագիծը նոր պահանջներին համապատասխանեցնելու համար։
	Ընդունվել է:













Նախագիծը շահագրգիռ մարմիններ ներկայացնելու հետ միաժամանակ ներկայացվել է ոլորտի տնտեսավարողներին: 

	ՀՀ աշխատանքի և սոցիալական հարցերի նախարարություն

	2024-06-18

	
	ՆՄ/ԳԽ-2/19730-2024

	«Հայաստանի Հանրապետության կառավարության 2005 թվականի հուլիսի 21-ի N 1113-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի վերաբերյալ Աշխատանքի և սոցիալական հարցերի նախարարությունն առաջարկություններ և դիտողություններ չունի։
	Ընդունվել է:

	ՀՀ պետական եկամուտների կոմիտե

	2024-06-11

	
	01/3-2/36143-2024

	«Լիցենզավորման մասին» օրենքում լրացումներ և փոփոխություն կատարելու մասին» 2023 թվականի հոկտեմբերի 3-ի ՀՕ-303-Ն և «Փոստային կապի մասին» օրենքում լրացումներ կատարելու մասին» 2023 թվականի հոկտեմբերի 3-ի ՀՕ-304-Ն օրենքների կիրարկման շրջանակներում Հայաստանի Հանրապետության կառավարության 2024 թվականի փետրվարի 23-ի N 231-Ն որոշմամբ համապատասխան լիցենզիայի հայտի մերժման համար որպես հիմք նախատեսվել է՝ հայտատուի տեխնոլոգիական սարքավորումների և մեքենայացման, ավտոմատացման և տեղեկատվայնացման միջոցների՝ Հայաստանի Հանրապետության կառավարության որոշմամբ սահմանված նվազագույն պահանջներին չհամապատասխանելու հանգամանքը։ Հաշվի առնելով նշվածը, առաջարկում ենք ներկայացված նախագծի հավելվածի 13-րդ կետում պահպանել լիցենզիայի հայտի մերժման համար վերոգրյալ խմբագրությամբ հիմքի առկայությունը։ 
	Չի ընդունվել, քանի որ նշված մերժման հիմքը   սահմանված է նախագծի 13-րդ կետի 3-րդ ենթակետով:




	Քաղաքաշինության կոմիտե

	2024-06-24

	
	01/22/9100-2024

	Հայտնում եմ, որ ՀՀ քաղաքաշինության կոմիտեն «Հայաստանի Հանրապետության կառավարության 2005 թվականի հուլիսի 21-ի N 1113-Ն որոշման մեջ փոփոխություններ կատարելու մասին» ՀՀ կառավարության որոշման նախագծի վերաբերյալ առաջարկություններ և դիտողություններ չունի:
	Ընդունվել է:

	«Հատուկ կապ» ՓԲԸ

	2024-06-21

	
	122

	Ի պատասխան Ձեր 05.06.2024թ-ի թիվ 07/2295041-2024 գրության տեղեկացնում եմ, որ «ՀՀ կառավարության 2005 թվականի հուլիսի 21-ի N1113-Ն որոշման մեջ փոփոխություններ կատարելու մասին» ՀՀ կառավարության որոշման նախագծի վերաբերյալ «Հատուկ կապ» ՓԲԸ-ն դիտողություններ և առաջարկություններ չունի:
	Ընդունվել է:

	
«Հայփոստ» ՓԲԸ
	2024-06-18

	
	№ Ել. ՀՓ/1912-24

	Ի պատասխան Ձեր 05.06.2024թ. թիվ 07/22/5039-2024 գրության, կապված «Հայաստանի Հանրապետության կառավարության 2005 թվականի հուլիսի 21-ի թիվ 1113-Ն որոշման մեջ փոփոխություններ կատարելու մասին» ՀՀ կառավարության որոշման նախագծի վերաբերյալ, տեղեկացնում ենք, որ Հայփոստ ՓԲԸ-ն առաջարկություններ չունի։
	Ընդունվել է:

	ՀՀ արդարադատության նախարարություն
	2024-07-04

	
	N/27.3/26661-2024

	1. «Հայաստանի Հանրապետության կառավարության 2005 թվականի հուլիսի 21-ի N 1113-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) 1-ին կետի 1-ին ենթակետով նոր խմբագրությամբ շարադրվող Հայաստանի Հանրապետության կառավարության 2005 թվականի հուլիսի 21-ի N 1113-Ն որոշման (այսուհետ՝ Որոշում) նախաբանի «՝ լիցենզավորման ենթակա գործունեության տեսակների» բառերն անհրաժեշտ է հանել: 
2. Նախագծի Հավելվածի (այսուհետ՝ Հավելված) 1-ին կետի համաձայն՝ կարգով կանոնակարգվում են Հայաստանի Հանրապետության փոստային կապի բնագավառում փոստային կապի գործունեության լիցենզիա տալու ընթացակարգը, ժամկետները, լիցենզիա և լիցենզիային կից համապատասխան ներդիր ստանալու համար իրավաբանական անձանց և անհատ ձեռնարկատերերին ներկայացվող պարտադիր պայմաններն ու պահանջներն, ինչպես նաև սահմանվում են լիցենզիա ստանալու համար ներկայացվող անհրաժեշտ փաստաթղթերը: 
Սույն դեպքում, հաշվի առնելով Հավելվածի 5-րդ գլուխը, որը վերաբերում է լիցենզիայի ներդիրի տրամադրմանը, մերժմանը և ուժը կորցրած ճանաչելուն՝ անհրաժեշտ է Հավելվածի 1-ին կետը լրամշակել, այն համապատասխանեցնելով Հավելվածի գլուխներին:
3. Հավելվածի 8-րդ կետում «Հայտատուները պարտավոր են» բառերն անհրաժեշտ է փոխարինել «Հայտատուն պարտավոր է» բառերով՝ հաշվի առնելով Հավելվածի 1-ին կետը, ինչպես նաև հիմք ընդունելով «Նորմատիվ իրավական ակտերի մասին» օրենքի 16-րդ հոդվածի 8-րդ մասը, համաձայն որի՝ եթե նորմատիվ իրավական ակտում բառը նշված է եզակի թվով, ապա դա տարածվում է նաև այդ բառի հոգնակիի վրա և ընդհակառակը, եթե տվյալ իրավական ակտով այլ բան նախատեսված չէ, կամ ուղղակի այլ բան չի բխում այդ իրավական ակտի բովանդակությունից:
4. Հավելվածի 8-րդ կետով սահմանվում են փոստային կապի բնագավառում փոստային կապի գործունեության լիցենզիա ստանալու համար Հայտատուների կողմից պահպանվող պարտադիր պայմաններն ու պահանջները: Մինչդեռ Հավելվածի 8-րդ կետի 3-րդ, 4-րդ և 6-րդ ենթակետերում կիրառվում է «փոստային կապի օպերատոր», իսկ 5-րդ ենթակետում՝ «փոստային կապի գործունեության իրականացման լիցենզիա ստացած անձինք» ձևակերպումները: 
Սույն դեպքում, գտնում ենք, որ Հավելվածի 8-րդ կետի 3-րդ, 4-րդ, 5-րդ և 6-րդ ենթակետերում կիրառվող ձևակերպումներն անհրաժեշտ է վերանայել՝ նկատի ունենալով, որ  Հավելվածի 8-րդ կետը վերաբերում է հայտատուներին, իսկ «Փոստային կապի մասին» օրենքի 3-րդ հոդվածի 1-ին մասի 30-րդ կետի համաձայն՝ փոստային կապի օպերատորը` փոստային կապի ծառայություններ մատուցելու իրավունք ունեցող իրավաբանական անձ կամ անհատ ձեռնարկատերն է, որն իր գործունեությունն իրականացնում է փոստային կապի գործունեության լիցենզիայի համաձայն` պահպանելով սույն օրենքով, ինչպես նաև փոստային կապի օպերատորի գործունեության կանոնակարգով սահմանված պայմանները և պահանջները:
Միաժամանակ, Հավելվածի 8-րդ կետի 3-րդ ենթակետում «.» կետադրական նշանն անհրաժեշտ է փոխարինել «,» կետադրական նշանով, նույն կետի 6-րդ ենթակետում «Փոստային» բառն անհրաժեշտ է փոխարինել «փոստային» բառով:
5. Հավելվածի 9-րդ կետի 6-րդ ենթակետով սահմանվում է, որ լիցենզիան և լիցենզիային կից ներդիրը պետք է բովանդակեն իրավաբանական անձի անվանումը, գտնվելու վայրը, սակայն պարզ չէ, թե անհատ ձեռնարկատերերի դեպքում ինչ տեղեկատվություն պետք է ներառված լինի, ուստի անհրաժեշտ է Հավելվածի 9-րդ կետը լրամշակել:
6. Հավելվածի 10-րդ կետի «լիցենզավորող» բառն անհրաժեշտ է փոխարինել «Լիցենզավորող» բառով՝ հիմք ընդունելով Հավելվածի 4-րդ կետը: Նույն դիտարկումը վերաբերում է Հավելվածի 11-րդ, 14-րդ, 18-րդ և 21-րդ կետերին:
7. Հավելվածի 10-րդ կետի 1-ին ենթակետով սահմանվում են լիցենզիա և լիցենզիայի ներդիր ստանալու համար իրավաբանական անձ հանդիսացող հայտատուի կողմից լիցենզավորող մարմին ներկայացվող անհրաժեշտ փաստաթղթերը, որի է. պարբերության համաձայն ներկայացվում է հայտատուի հայտարարությունը կարգի 8-րդ կետի 5-րդ, 6-րդ և 7-րդ ենթակետերով նախատեսված պարտադիր պայմանների և պահանջների համապատասխանության վերաբերյալ, սակայն Հավելվածի կարգավորումներից պարզ չէ, թե ինչ ձևաչափով է ներկայացվելու հայտարարությունը, ուստի առաջարկում ենք Նախագիծը լրամշակել:   Նույն դիտարկումը վերաբերում է Հավելվածի 10-րդ կետի 2-րդ ենթակետի Է. պարբերությանը:
8. Հավելվածի 11-րդ կետի համաձայն՝ լիցենզավորող մարմինը իրականացնում է փաստաթղթերի ուսումնասիրություն,  ստուգում հայտատուի կողմից հայտին կից ներկայացված տեղեկությունների համապատասխանությունը սույն կարգի 8-րդ կետի 1-4-րդ ենթակետերով սահմանված պայմաններին և պահանջներին, այդ թվում՝ կազմակերպելով այցելություն հայտատուի գործունեության վայր: Լիցենզիա ստանալու մասին հայտում կամ կից փաստաթղթերում ոչ էական թերությունների (վրիպակների, ոչ իրավաբանական անճշտությունների, թվաբանական սխալների և նման այլ բացթողումների) առկայության, ինչպես նաև փաստաթղթերը թերի լինելու դեպքում լիցենզավորող մարմինը դրանք հայտնաբերելու պահից 2 աշխատանքային օրվա ընթացքում հայտատուին առաջարկում է 5 աշխատանքային օրվա ընթացքում վերացնել թերությունները՝ նախազգուշացնելով «Լիցենզավորման մասին» Հայաստանի Հանրապետության օրենքի 29-րդ հոդվածի 5-րդ մասով սահմանված հետևանքի մասին:
Նշված կարգավորումից պարզ չէ, թե ինչ կարգով է հայտատուին առաջարկվելու վերացնել համապատասխան թերությունները, ուստի անհրաժեշտ է այն հստակեցնել:
Միաժամանակ, Հավելվածի 11-րդ կետի «Լիցենզիա» բառից հետո անհրաժեշտ է լրացնել «և լիցենզիայի ներդիր» բառերը:
Բացի այդ, Հավելվածի 11-րդ, 15-րդ և 16-րդ կետերում «օրենքի» բառից առաջ կիրառվող «Հայաստանի Հանրապետության» բառերն անհրաժեշտ է հանել՝ հիմք ընդունելով «Նորմատիվ իրավական ակտերի մասին» օրենքի 18-րդ հոդվածը: 
9. Հավելվածի 13-րդ կետի 2-րդ ենթակետում «2012թ.» բառն անհրաժեշտ է փոխարինել «2012 թվականի» բառերով՝ նկատի ունենալով «Նորմատիվ իրավական ակտերի մասին» օրենքի 21-րդ հոդվածի 5-րդ մասը, համաձայն որի՝ նորմատիվ իրավական ակտում տարեթիվը և ամսաթիվը գրվում են թվերով, իսկ ամիսը` տառերով: «Թվական» բառը և դրա հոլովաձևերը գրվում են ամբողջությամբ:
10. Հավելվածի 13-րդ կետի 5-րդ ենթակետի համաձայն՝ լիցենզիայի հայտի մերժման հիմք է օրենքով սահմանված պետական տուրքը չվճարելը:
«Լիցենզավորման մասին» օրենքի 29-րդ հոդվածի 2-րդ մասի համաձայն՝ լիցենզիա ստանալու հայտը գրավոր մերժվում է լիցենզավորող մարմնում հայտը մուտք լինելու օրվանից ոչ ուշ, քան 23 աշխատանքային օրվա ընթացքում, եթե օրենքով այլ բան նախատեսված չէ, բացառությամբ պետական տուրքը չվճարելու հիմքով սույն օրենքի 23.1-ին հոդվածի 4-րդ մասով նախատեսված մերժման դեպքի, երբ մերժման մասին որոշում չի կայացվում:
Եթե սույն մասում նշված ժամկետներում լիցենզիա ստանալու հայտը չի մերժվում, և հայտատուն օրենքով սահմանված կարգով և չափով վճարել է պետական տուրքը, ապա հայտատուն համարվում է լիցենզավորված սույն մասում նշված ժամկետին հաջորդող հինգերորդ աշխատանքային օրը և այդ օրվանից իրավունք ունի զբաղվելու տվյալ լիցենզավորման ենթակա գործունեության տեսակով, իսկ լիցենզավորող մարմինը պարտավոր է սույն մասում նշված ժամկետին հաջորդող հինգ աշխատանքային օրվա ընթացքում հայտատուին տրամադրել լիցենզիա:
Նույն օրենքի 23.1-ին հոդվածի 2-րդ մասի համաձայն՝ հայտատուն սույն հոդվածի 1-ին մասով սահմանված ծառայության մատուցման համար օրենքով սահմանված պետական տուրքը պարտավոր է վճարել ոչ ուշ, քան լիցենզիայի և (կամ) յուրաքանչյուր ներդիրի տրման, լիցենզիայի և (կամ) յուրաքանչյուր ներդիրի կրկնօրինակի տրման, լիցենզիայի և (կամ) յուրաքանչյուր ներդիրի գործողության ժամկետի երկարաձգման, լիցենզիայի և (կամ) յուրաքանչյուր ներդիրի վերաձևակերպման, այլ վայրում ևս լիցենզավորման ենթակա նույն գործունեությամբ զբաղվելու հայտը բավարարելու վերաբերյալ պատշաճ ձևով տեղեկացման համար սույն հոդվածի 1-ին մասով սահմանված ժամկետին հաջորդող հինգ աշխատանքային օրվա ընթացքում:
Նույն հոդվածի 4-րդ մասի համաձայն՝ սույն հոդվածի 2-րդ մասով նախատեսված ժամկետում հայտատուի կողմից պետական տուրքը չվճարելու դեպքում համապատասխան հայտը մերժվում է պետական տուրքը չվճարելու հիմքով: Հայտը մերժելուց հետո լիցենզավորող մարմնի որոշումը չեղյալ է ճանաչվում: Սույն մասով նախատեսված հայտի մերժման վրա չեն տարածվում սույն օրենքի 30-րդ հոդվածի 4-րդ մասի և 32-րդ հոդվածի 7-րդ մասի երկրորդ նախադասություններով, ինչպես նաև 33-րդ հոդվածի 6-րդ մասով սահմանված պահանջները:
Վերոգրյալից ելնելով՝ անհրաժեշտ է Հավելվածի 13-րդ կետի 5-րդ ենթակետը հանել, քանի որ «Լիցենզավորման մասին» օրենքով արդեն իսկ կարգավորված է լիցենզիայի հայտը մերժելու ընթացակարգը:
11. Հավելվածի 14-րդ կետի համաձայն՝ լիցենզավորող մարմնի ղեկավարի կողմից լիցենզիա տալու մասին որոշման ընդունումից հետո լիցենզավորող մարմինը հայտատուին տրամադրում է փոստային կապի գործունեության իրականացման լիցենզիա և լիցենզիայի ներդիր` լիցենզիայի հայտին կից ներկայացված՝ սույն կարգի 5-րդ կետով սահմանված գործունեության տեսակների մասով: Լիցենզիան և ներդիրը ստորագրվում և կնքվում է լիցենզավորող մարմնի ղեկավարի կողմից: Լիցենզավորված անձն իրավունք ունի գործունեություն իրականացնել միայն լիցենզիային կից տրամադրված ներդիրում նշված գործունեության տեսակով:
Նշված կարգավորումից պարզ չէ, ինչ կարգով է հայտատուին տրամադրում է փոստային կապի գործունեության իրականացման լիցենզիան և լիցենզիայի ներդիրը, ուստի անհրաժեշտ է Հավելվածի 14-րդ կետը հստակեցնել:
12. Հավելվածի 5-րդ գլխի վերնագրում «ՏՐԱՄԱԴՐՄԱՆ» բառն առաջարկում ենք փոխարինել  «ՏՐԱՄԱԴՐՈՒՄԸ ԿԱՄ ՄԵՐԺՈՒՄԸ» բառերով:
13. Հավելվածի 20-րդ կետի համաձայն՝ լիցենզիայի ներդիրի տրամադրման հայտը մերժվում է, եթե հայտատուի կողմից ներկայացված գործունեության (փոստային կապի ծառայությունների կամ սուրհանդակային կապի ծառայությունների) իրականացման կանոնները հակասում են սույն կարգի 13-րդ կետի 2-րդ ենթակետով սահմանված մերժման հիմքը:
Սույն դեպքում, հաշվի առնելով «Նորմատիվ իրավական ակտերի մասին» օրենքի 17-րդ հոդվածի 5-րդ մասի 3-րդ կետը, համաձայն որի՝ արգելվում է կատարել շարունակական հղումներ, երբ նորմը, որին հղում է կատարվում, իր հերթին հղում է կատարում մեկ այլ նորմի՝ անհրաժեշտ է Հավելվածի 20-րդ կետում կատարված հղումը վերանայել: Կամ Հավելվածի 20-րդ կետի «սույն կարգի 13-րդ կետի 2-րդ ենթակետով սահմանված մերժման հիմքը» ձևակերպումն անհրաժեշտ է վերանայել, և այն շարադրել այնպիսի խմբագրությամբ, որպեսզի դրանից բխի, որ լիցենզիայի ներդիրի տրամադրման հայտը մերժվում է, եթե առկա է կարգի 13-րդ կետի 2-րդ ենթակետով սահմանված մերժման հիմքը:
Բացի այդ, Հավելվածի 20-րդ կետում կիրառվում է «ներդիրի տրամադրման հայտը», իսկ 21-րդ կետում, Հավելվածի Ձև 4-ի վերնագրում՝ «ներդիրի ստացման մասին հայտը» ձևակերպումները:
Սույն դեպքում, հիմք ընդունելով «Նորմատիվ իրավական ակտերի մասին» օրենքի 15-րդ հոդվածի 2-րդ մասը, համաձայն որի՝ նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ՝ անհրաժեշտ է Հավելվածի 20-րդ և 21-րդ կետերում կիրառվող ձևակերպումները համապատասխանեցնել միմյանց:
14. Հավելվածի Ձև 1-ում «հայտատուի անվանումը» բառերն անհրաժեշտ է փոխարինել «իրավաբանական անձի անվանումը» բառերով՝ քանի որ Հավելվածի 1-ին կետի համաձայն «հայտատու» ձևակերպումը վերաբերում է և իրավաբանական անձանց, և անհատ ձեռնարկատերերին, իսկ Հավելվածի Ձև 2-ը նախատեսված է անհատ ձեռնարկատերերի համար:
15. Հավելվածի Ձև 1-ում և Ձև 2-ում «լիցենզիա» բառից հետո անհրաժեշտ է լրացնել «և լիցենզիայի ներդիր» բառերը՝ նկատի ունենալով Հավելվածի 10-րդ կետի 1-ին ենթակետի և 2-րդ ենթակետ ա. պարբերությունները: 
16. Հավելվածի Ձև 3-ի և Ձև 4-ի «իրավաբանական անձի անվանումը, պետական գրանցման համարը» բառերից հետո անհրաժեշտ է լրացնել «անհատ ձեռնարկատիրոջ անունը, հայրանունը, ազգանունը, պետական հաշվառման համարը» բառերը:
17. Հավելվածի Ձև 4-ի «գործունեության» բառից հետո կիրառվող «իրականացնելու» բառն անհրաժեշտ է հանել: 

Չի Ընդունվել:
«Լիցենզավորման մասին» Հայաստանի Հանրապետության օրենքի 29-րդ հոդվածի 4-րդ մասում նույնպես օգտագործվեում է «առաջարկում է» ձևակերպումը: 
Հարկ ենք համարում նաև նշել, որ գործնականում հայտատուին առաջարկվում է թերությունները վերացնել ինչպես գրավոր, այնպես էլ բանավոր եղանակներով՝ կախված թերության կամ անճշտության բնույթից:

	Հայաստանի Հանրապետության վարչապետի աշխատակազմ
	2024-08-19

	
	№ 02/16.17/28384-2024


	1. Համաձայն Նախագծի Հավելված N 1-ի 10-րդ կետի 1-ին ենթակետի «գ» պարբերության՝ իրավաբանական անձ հանդիսացող հայտատուն լիցենզիա ստանալու համար պետք է ներկայացնի իր կանոնադրությունը:
Նշենք, որ համաձայն 2011 թվականի ապրիլի 28-ի «Հայաստանի Հանրապետությունում գործարար միջավայրի բարելավման հերթական քայլերի և Հայաստանի Հանրապետության կառավարության մի շարք որոշումներում փոփոխություններ կատարելու մասին» ՀՀ կառավարության N 636-Ն որոշման 1-ին կետի՝ Հայաստանի Հանրապետության օրենսդրությամբ, իրավաբանական և ֆիզիկական անձանց համար սահմանված պետական մարմիններին կանոնադրություն, պետական գրանցման վկայական (դրա ներդիրներով) և (կամ) դրանց պատճեններ ներկայացնելու պարտավորությունները համարվում են կատարված, եթե պետական մարմնին դիմելիս ներկայացվող դիմումում կամ հայտում, հայտատուին կամ դիմումատուին վերաբերող տեղեկությունների շարքում նշվում է իր պետական գրանցման համարը: 
Միաժամանակ, «Լիցենզավորման մասին» Հայաստանի Հանրապետության օրենքում փոփոխություններ և լրացումներ կատարելու մասին» 2012 թվականի հունիսի 22-ի  ՀՕ-172-Ն օրենքի 2-րդ և 3-րդ հոդվածներով ուժը կորցրած են ճանաչվել «Լիցենզավորման մասին» ՀՀ օրենքի 27-րդ և 28-րդ հոդվածների 1-ին մասերի 2-րդ կետերը (որոնցով նախատեսվում էր  լիցենզիա ստանալու համար ներկայացնել իրավաբանական անձի համար` կանոնադրության պատճենը և պետական գրանցման վկայականի պատճենը, իսկ անհատ ձեռնարկատիրոջ համար` պետական գրանցման վկայականի պատճենը),  փոխարենը սահմանվել է հայտատուի պետական գրանցման կամ պետական հաշվառման համարը ներկայացնելու պահանջ:
Հաշվի առնելով վերոնշյալը, առաջարկում ենք Նախագծում առկա կանոնադրություն, Հայաստանի Հանրապետության արդարադատության նախարարության իրավաբանական անձանց պետական ռեգիստրի պետական միասնական գրանցամատյանից քաղվածք և անհատ ձեռնարկատիրոջ անձնագրի պատճենը ներկայացնելու պահանջները հանել (Հավելված N 1-ի 10-րդ կետի 1-ին ենթակետի «գ» և «դ» պարբերություններ, 2-րդ ենթակետի «բ» և «դ» պարբերություններ):
2. Համաձայն Նախագծի Հավելված N 1-ի 10-րդ կետի 1-ին և 2-րդ ենթակետերի «ե» պարբերությունների՝ լիցենզիա ստանալու համար պահանջվում է ներկայացնել փոստային և (կամ) սուրհանդակային կապի ծառայություններից օգտվողներին սպասարկելու համար սպասարկման գրասենյակի (շինության) սեփականության կամ օգտագործման իրավունքի պետական գրանցման վկայականի պատճենը, ինչպես նաև շինության վարձակալության կամ անհատույց օգտագործման մասին կնքված պայմանագրի պատճենը: Հիմնավորման կարիք ունի  իրավունքի պետական գրանցման վկայականի պատճենի հետ նաև վարձակալության կամ անհատույց օգտագործման մասին կնքված պայմանագրի պատճենը ներկայացնելու պահանջի առկայությունը: 
3. Համաձայն Նախագծի Հավելված N 1-ի 10-րդ կետի 1-ին և 2-րդ ենթակետերի «զ» պարբերությունների՝ հայտատուն Լիցենզավորող մարմին է ներկայացնում անհրաժեշտ տրանսպորտային միջոցների հաշվառման վկայագրերը, վարձակալության կամ անհատույց օգտագործման իրավունքը հավաստող փաստաթղթերը (պայմանագիր): Առաջարկում ենք պահանջել նշված փաստաթղթերի պատճենները:
4. Համաձայն Նախագծի Հավելված N 1-ի 10-րդ կետի 1-ին և 2-րդ ենթակետերի   «է» պարբերությունների՝  հայտատուն պետք է ներկայացնի հայտարարություն համաձայն Ձև N 4-ի՝ «հավաստելով, որ փոստային կապի բնագավառում փոստային կապի գործունեությունը համապատասխանում է Հայաստանի Հանրապետության կառավարության 2005 թվականի հուլիսի 21-ի N 1113-Ն որոշման հավելված N 1-ի 8-րդ կետի 5-րդ, 6-րդ և 7-րդ ենթակետերով նախատեսված պարտադիր պայմաններին և պահանջներին:»: 
Նշենք, որ հայտատուն դեռևս չի հանդիսանում փոստային կապի բնագավառում լիցենզավորված անձ, ուստի չի կարող փոստային կապի գործունեություն ծավալել և հավաստել, որ օրինակ պահպանում  է փոստային կապի գաղտնիությունը, ապահովում է առաքանիների պահպանությունը և այլն:
5. Համաձայն Նախագծի Հավելված N 1-ի 10-րդ կետի 2-րդ ենթակետի «ա» պարբերության՝ անհատ ձեռնարկատեր հանդիսացող հայտատուները ներկայացվող հայտում համաձայն Ձև N 1-ի պետք է նշեն «գտնվելու վայրը», մինչդեռ Ձև N 1–ում նշված են  «հաշվառման և(կամ) բնակության վայրը» բառերը: 
6. Համաձայն Նախագծի Հավելված N 1-ի 11-րդ կետի՝ Լիցենզավորող մարմինը իրականացնում է փաստաթղթերի ուսումնասիրություն, ստուգում հայտատուի կողմից հայտին կից ներկայացված տեղեկությունների համապատասխանությունը սույն կարգի 8-րդ կետի 1-4-րդ ենթակետերով սահմանված պայմաններին և պահանջներին: Միևնույն ժամանակ, համաձայն Հավելված N 1-ի 13-րդ կետի 3-րդ ենթակետի՝ լիցենզիայի հայտը մերժվում է, եթե  հայտատուի կողմից ներկայացրած փաստաթղթերի ուսումնասիրությունից պարզ է դառնում, որ չի պահպանել սույն կարգի 8-րդ կետով սահմանված պարտադիր պայմաններից ու պահանջներից որևիցե մեկը: Մինչդեռ սույն կարգի 8-րդ կետի 5-ից 7-րդ կետերով սահմանված պահանջները հայտատուն չի կարող ապահովել, քանի որ սահմանված պահանջները կարող են ապահովել միայն արդեն իսկ լիցենզավորված և գործող փոստային կապի կամ սուրհանդակային կապի օպերատորները: 

